A miña intervención vai versar sobre catro eixos fundamentais. O primeiro é algo sobre o que estamos plenamente de acordo na corporación municipal e que consideramos que é extraordinariamente. Gostaríanos que no novo Estatuto, elaborado nun escenario diferente ao de hai 25 anos, se subsanara unha carencia histórica, que vén xa do Estatuto de 1932 e que se mantivo no Estatuto de 1981, que é o feito de que Galicia fose a única Comunidade Autónoma que carecese de capital.

Dende o noso punto de vista, a formulación correcta sería a que se contempla no Estatuto de Capitalidade, aprobada por unanimidade por tódolos parlamentarios desta cámara, que di que Santiago é a capital de Galicia e a sede das institucións autonómicas. Nós cremos que esa sería a fórmula correcta, que responde ao sentir xeral de Galicia e ao sentir unánime da corporación municipal de Santiago.

A segunda liña de reflexión refírese a unha realidade como é a do sistema de cidades. Nós temos unha relación máis que extratéxica coa Eurorrexión Norte do Portugal, pero o nosos veciños, socios e integrantes de esta Eurorrexión, como vostedes saben, teñen practicamente concentrado o seu sistema urbano no entorno de Porto. Aproximadamente nunha superficie inferior a 1.000 quilómetros cadrados viven un 1.300.000 persoas organizadas en nove concellos diferentes.

Pero a diferencia deles, no caso galego, o sistema de cidades é máis complexo e máis disperso. Hoxe en Galicia hai catro cidades que son capital de provincia e hai outras tres cidades que non reunimos a condición de capital de provincia, e o certo é que o noso sistema urbano está baseado nestas sete cidades. Creo que sería importante que o Estatuto dese por zanxado este tema e que puidera recoller algún tipo de fórmula no sentido de que en cada unha das sete cidades se garanta unha equidade na prestación de servizos. Non quere dicir isto que cada cidade deba de ter unha oferta na mesma cantidade, porque loxicamente deberá axustarse ao tamaño das cidades e ás súas necesidades reais, pero que si que se garanta a prestación da totalidade dos servizos.

A nós isto aféctanos en temas coma o servizo de xustiza, cos debates que estamos tendo coas sesións da audiencia ou en relación aos xulgados do mercantil e outros tipos de actuacións. Seguramente sería unha fórmula que tería máis ben un interese declarativo e de vontade máis que un contido concreto, porque todos sabemos que gran parte da problemática se deriva de normativa de rango estatal que habitualmente tende a ignorar a realidade autonómica.

Desgraciadamente, a pesar da consolidación do Estado das Autonomías no noso país hai xa case 28 anos, a verdade e que gran parte da normativa segue partindo dese concepto de Estado que se acuñou a partir de 1833, que é o modelo de Estado centralista, unitario e organizado en provincias e municipios; distinto do que consagra a nosa Constitución, pero constantemente estamos vendo que ante calquera nova lei de rango estatal, temos que estar reclamando que se dea un tratamento ás capitais de comunidade autónoma, por non estar consideradas co mesmo rango que as capitais de pronvincia.  E, dentro do sistema de cidades de Galicia, eu entendo que como capital da Comunidade Autónoma, tampouco reclamo uns servizos distintos para Santiago dos que debe ter Ferrol ou Vigo e as súas áreas de influencia.

A terceira liña de reflexión abrangue á organización territorial. O actual Estatuto de Autonomía tivo unha vixencia frutífera durante 25 anos. Debemos confiar en que o novo Estatuto manteña unha vixencia igual ou máis frutífera, e cando menos durante igual ou maior período de tempo. En todo caso, débese concibir coa apertura suficiente como para poder encaixar os cambios que sexa necesario encaixar ao longo dos vindeiros 25, 30, 40 ou 50 anos, é dicir, non debemos afrontar a elaboración dun novo Estatuto pensando que ao cabo de cinco anos imos intentar cambialo, senón que debemos pensar nun Estatuto que poidamos desenvolver ao longo de novas décadas e que, polo tanto, cree un marco estable de relación co conxunto de España e un marco estable de traballo na nosa Comunidade.

Neste punto quixera facer referencia á actual organización da nosa Comunidade, que data, como as súa señorías saben moi ben, do ano 1833, a través dun decreto que foi proposto polo entón ministro de Gobernación, Javier de Burgos. Casualmente, ese decreto era a transcrición dun documento anterior redactado por José Bonaparte, que de feito chegou a ser aprobado no ano 1812, e que recupera ese esquema de distribución provincial do noso país. Tamén teño que lembrar que en 1833 a situación do noso país era unha situación de guerra civil, coa primeira guerra carlista, e tratábase dunha situación na que a nova organización do territorio perseguía un fin primordial, que era asegurar o control territorial do país e o seu control político e militar, o mesmo que perseguía José Bonaparte en 1812.

No caso de Galicia isto tivo consecuencias moi importantes, xa que esta reforma tivo como obxectivo fundamental liquidar estas tres cidades, polo seu apoio ao pretendente Don Carlos. Hoxe, nun ano que se marca como obxectivo a recuperación da memoria histórica, e no que basicamente nos estamos centrando na memoria histórica de 1936, teño que botar a vista atrás e lembrar que a nosa cidade xa viviu unha represión de signo distinto, pero de consecuencias igualmente tráxicas, no ano 1833. Así, da mesma maneira que o panteón de Boisaca está cheo de persoas que foron executadas en 1936, outro panteón está cheo doutras persoas que foron executadas en 1833 por defender unhas ideas distintas. Eu dende logo non reclamo aquelas ideas, pero si teño que recoñecer que a actual estrutura provincial nace nun momento determinado e cun obxectivo político moi concreto. Afortunadamente, a nosa cidade logrou sobrevivir mellor que outras a esa reforma; desgraciadamente, municipos como Mondoñedo pagaron prezo moito máis elevado, e igual Tui,  pola sua posicón política. Por sorte, no caso de Santiago foi a Universidade a que Santiago a que posibilitou que a a nosa cidade non caera como caeron outras cidades.

Nese mesmo marco se elaborouse o mapa municipal de Galicia, que naquel momento organizaba a nosa comunidade en algo máis de 300 concellos, o maior dos cales era Santiago, cunha poboación que rondaba os 30.000 habitantes. O conxunto dos concellos de Galicia tiñan poboacións entre 5.000 e 10.000 habitantes. Hoxe,  173 anos despois, esa estrutura municipal manten praticamente tal cal, con pequenos cambios. No caso de Vigo, por exemplo, integráronse outros concellos, como Lavadores ou Bouzas; a Ponte no caso de Ourense, e Enfesta no caso de Santiago. Pero xenericamente, a estrutura que se marca no 1833 é a que se mantén a día de hoxe. O que é certo é que cando abordamos no 2006 esta situación, os concellos se manteñen igual, a estrutura administrativa e política está igual, pero todo o demais cambia.

Así, mudou o sistema político, que naquel momento partía dun Estado unitario, centralista e sometido a unha guerra civil. Hoxe, afortunadamente, temos un Estado descentralizado e democrático, no que o obxectivo fundamental das Administracións públicas, dos concellos, e de toda a organización territorial non é controlar o territorio,  nin controlar políticamente o país,  senón que ten que ser prestar os mellores servizos posibles aos nosos cidadáns e garantirlles o máis elevado nivel de calidade que se poida.

Indubidablemente, o novo Estatuto, que eu particularmente creo que non pode profundizar nesta materia, porque é o suficientemente complexa como para requerir que se trate con paciencia e con tempo, si debe ter o marco competencial necesario e suficiente para que no futuro o Parlamento de Galicia poida regular esta materia.

Eu entendo, señorías, que se hoxe nos molestamos en contrastar os datos do IGE, veremos que dos máis de 300 concellos de Galicia, hai unha porcentaxe moi elevada nos que a súa poboación media ronda os 60 anos. Isto significa que a curva de natalidade vai cara baizo e a curva da mortalidade cara arriba. Polo tanto, podemos prever o seu futuro demográfico e o que vai pasar nos vindeiros 20 anos. Isto obrigaranos a buscar novas formas de organización política que nos permitan garantir a igualdade na prestación dos servizos ao conxunto de cidadáns de Galicia e que se adapte á realidade política, sociolóxica e económica do noso país. Eu creo que o Estatuto debe conter ese marco competencial que nos permita afrontar esa realidade.

E a cuarta liña de reflexión refírese á lingua. Eu entendo que é necesario defender que o galego e o castelán sexan iguais en Galicia pero, do mesmo xeito que que nos tributos e impostos todo o mundo entende que os cidadáns que teñan un menor nivel de renda non só deberán contribuir, senón que ademais deberán ser axudados, e os que teñen un maior nivel de renda teñen que poñer cartos,. igual sucede coas linguas. Eu entendo que a lingua galega é a lingua propia de Galicia. A lingua castelán é unha lingua que os galegos admitimos, que nos permite comunicarnos con 400 ou 500 millóns de persoas e que nos dá unha enorme riqueza que debemos conservar e protexer. Pero a lingua propia de Galicia é o galego, e ámbolos dous idiomas non parten dunha situación de igualdade, senón que un parte dunha situación de 500 anos de dominio absoluto no ámbito da administración, da educación, da cultura, da economía e da propia sociedade, mentres que o outro parte de 500 anos de obstracismo, de marxinación e de opresión.

Entendo que o Estatuto ten que facer unha aposta clara e nítida a prol da lingua galega como lingua propia de Galicia, sen desemerecer o dereito dos cidadáns a ser atendidos en castelán. Pero a aposta ten que ser clara a favor do noso idioma. E digo isto coa autoridade, pequeniña e entre comiñas, que me dá representar a un concello que dende o ano 1985 ten declarado o galego como idioma oficial, e que dende o ano 1987 ten aprobado un regulamento que converte o galego na lingua habitual de funcionamento ordinario da propia institución. Todo isto sen prexuízo de que, cando alguén o demanda, é atendido en castelán. O mesmo sucede se é necesario expedir unha documentación en castelán. Pero todas as nosas publicacións, toda a nosa documentación está en galego e temos asumido o compromiso todos os concelleiros de que as nosas expresións públicas se farán exclusivamente en galego, salvo que por causa da audiencia ou do marco ao que nos diriximos deba selo noutro idioma.

Eu creo que unha aposta clara e nítida do Estatuto ten que ser a defensa do noso idioma como elemento esencial da nosa personalidade, como piar básico da nosa cultura e como elemento que nos dá unha condición de singularidade. Nunha Unión Europea que hoxe xa ten máis de 180 comunidades e rexións, e posiblemente teña moita máis, haberá comunidades e rexións que teñan nome propio e outras que non o teñan. Dende logo, os que teña un idioma propio van a ter un nome propio e un peso propio e específico dentro da Unión Europea. Nós temos ese enorme capital e debemos protexelo e coidalo. Neste sentido, sempre lembro algunha experiencia, como é o caso de Irlanda, un país que cando remata a independencia perde o idioma. Hoxe os irlandeses falan habitualmente o inglés e, aínda que ensinen gaélico nas escolas, aínda que sexa obrigatorio falar e escribir gaélico para formar parte da administración pública, o certo é que, cando un vai a un pub, pasea por unha rúa, vai a un comercio ou le un periódico, todo está en inglés. A min, sinceramente, gostaríame que iso non sucedera en Galicia.

Quedo á súa disposición.

Moitas grazas.

